
საქმე №2/15376-26

გ ა ნ ჩ ი ნ ე ბ ა

საქართველოს სახელით

გადახდისუუნარობის განცხადებაზე

ხარვეზის დადგენის შესახებ

08 ივნისი, 2026 წელი ქ. თბილისი

თბილისის საქალაქო სასამართლოს სამოქალაქო საქმეთა კოლეგია

მოსამართლე - ქეთევან კურცხალია

განმცხადებელი - შპს „სატურნი“

წარმომადგენელი - გვანცა გოგია, ნიკოლოზ აბუთიძე

მოთხოვნა - გადახდისუუნარობის საქმის წარმოების გახსნა რეაბილიტაციის რეჟიმით

სასამართლომ ზეპირი მოსმენის გარეშე განიხილა შპს „სატურნის“განცხადება

რეაბილიტაციის რეჟიმის გახსნის შესახებ და

გ ა მ ო ა რ კ ვ ი ა :

2026 წლის 02 ივნისს თბილისის საქალაქო სასამართლოს სამოქალაქო საქმეთა კოლეგიას

განცხადებით მომართა შპს „სატურნის“ წარმომადგენელმა და მოითხოვა შპს „სატურნის“

მიმართ, „რეაბილიტაციისა და კრედიტორთა კოლექტიური დაკმაყოფილების შესახებ“

საქართველოს კანონის 43-ე, 44-ე და 47-ე მუხლების მიხედვით რეაბილიტაციის რეჟიმის

გახსნა და ამავე კანონის 64-ე მუხლის თანახმად რეაბილიტაციის რეჟიმის გახსნის შემდგომ

სააქციო საზოგადოების მოვალის მართვაში დატოვება.

სასამართლო გაეცნო წარმოდგენილ განცხადებას და თანდართულ დოკუმენტებს, მიაჩნია,

რომ განცხადება არ აკმაყოფილებს „რეაბილიტაციისა და კრედიტორთა კოლექტიური

დაკმაყოფილების შესახებ“ საქართველოს კანონის მოთხოვნებს, რის გამოც, განმცხადებელს

უნდა განესაზღვროს ვადა ხარვეზის შესავსებად, კერძოდ:

„რეაბილიტაციისა და კრედიტორთა კოლექტიური დაკმაყოფილების შესახებ“ საქართველოს

კანონის მე-6 მუხლის პირველი პუნქტით, გადახდისუუნარობის საქმის წარმოების დაწყების

საფუძველია მოვალის გადახდისუუნარობა ან მოსალოდნელი გადახდისუუნარობა.

გადახდისუუნარობის საქმის წარმოება იწყება რეაბილიტაციის ან გაკოტრების რეჟიმის

გახსნის მოთხოვნით გადახდისუუნარობის შესახებ განცხადების სასამართლოში შეტანით.

ამავე მუხლის მე-2 პუნქტის მიხედვით, გადახდისუუნარობის საქმის წარმოება შეიძლება

განხორციელდეს ა) რეაბილიტაციის რეჟიმით. ბ) გაკოტრების რეჟიმით.

„რეაბილიტაციისა და კრედიტორთა კოლექტიური დაკმაყოფილების შესახებ“ საქართველოს

კანონის 47-ე მუხლის პირველი პუნქტის თანახმად, გადახდისუუნარობის შესახებ

განცხადების მოვალის მიერ შეტანის შემთხვევაში, სასამართლო, ამ განცხადების დასაშვებად

ცნობის საკითხს წყვეტს მისი შეტანიდან 7 (შვიდი) დღის ვადაში, ხოლო აღნიშნული

განცხადების კრედიტორის მიერ შეტანის შემთხვევაში − მოვალისთვის სასამართლო

გზავნილის ჩაბარების დამადასტურებელი დოკუმენტის სასამართლოსთვის წარდგენიდან 10

დღის ვადაში. ეს ვადა სასამართლომ შეიძლება გააგრძელოს ერთჯერადად, საკუთარი

ინიციატივით, დასაბუთებული განჩინებით. გაგრძელებული ვადა არ უნდა აღემატებოდეს

გადახდისუუნარობის შესახებ განცხადების დასაშვებად ცნობის საკითხის განხილვისთვის

დადგენილ ვადას.

განსახილველ განცხადებაში მოვალე უთითებს, რომ იგი ითხოვს გადახდისუუნარობის

საქმის წარმოების დაწყებას რეაბილიტაციის რეჟიმის გახსნით.

„რეაბილიტაციისა და კრედიტორთა კოლექტიური დაკმაყოფილების შესახებ“ საქართველოს

კანონის 44-ე მუხლის მეორე პუნქტის „ბ“ ქვეპუნქტის თანახმად, გადახდისუუნარობის

შესახებ განცხადებაში მითითებული უნდა იყოს განმცხადებლის წარმომადგენლის სახელი,

გვარი და მისამართი, თუ გადახდისუუნარობის შესახებ განცხადება განმცხადებლის

წარმომადგენელს შეაქვს. ამავე მუხლის მე-3 ნაწილის ,,ა’’ ქვეპუნქტის თანახმად

მითითებული უნდა იყოს თავისი კრედიტორების ჩამონათვალი და არსებული

ვალდებულებების შესახებ ინფორმაცია; ,,ბ’’ ქვეპუნქტის თანახმად მითითებული უნდა იყოს

საგადასახადო ვალდებულებების აღწერილობა და ინფორმაცია მათი ოდენობის, მათ შორის

დაუზუსტებელი ოდენობის შესახებ; ,,გ’’ ქვეპუნქტის თანახმად: ინფორმაცია საწარმოს

ბალანსის მიმდინარე შემოსავლების (მათ შორის ყოველთვიური წმინდა შემოსავლის

სახეობასა და ოდენობის) და ხარჯების აღწერილობა; ,,დ’’ ქვეპუნქტის თანახმად

მითითებული უნდა იყოს: თავისი დებიტორული მოთხოვნის შესახებ ინფორმაცია

განსახილველ შემთხვევაში, განცხადებაში არ არის მითითებული წარმომადგენლის

მისამართი.

მოვალის კრედიტორების სრული ჩამონათვალის და არსებული ვალდებულებების შესახებ

ინფორმაცია; საგადასახადო ვალდებულებების აღწერილობა და ინფორმაცია მათი ოდენობის,

მათ შორის დაუზუსტებელი ოდენობის შესახებ; ინფორმაცია საწარმოს ბალანსის მიმდინარე

შემოსავლების (მათ შორის ყოველთვიური წმინდა შემოსავლის სახეობასა და ოდენობის) და

ხარჯების აღწერილობა; ინფორმაცია მოვალის დებიტორული მოთხოვნის შესახებ.

„რეაბილიტაციისა და კრედიტორთა კოლექტიური დაკმაყოფილების შესახებ“ საქართველოს

კანონის 48-ე მუხლის პირველი პუნქტით, თუ გადახდისუუნარობის შესახებ განცხადება არ

აკმაყოფილებს ამ კანონით დადგენილ ფორმალურ მოთხოვნებს, სასამართლო გამოიტანს

განჩინებას ხარვეზის არსებობის თაობაზე და განმცხადებელს შესაბამისი ხარვეზის

გამოსასწორებლად მისცემს 5 სამუშაო დღეს. თუ განმცხადებელი ამ ვადაში გამოასწორებს

აღნიშნულ ხარვეზს და სასამართლო დაადგენს მოვალის გადახდისუუნარობას ან

მოსალოდნელ გადახდისუუნარობას, სასამართლო გამოიტანს განჩინებას

გადახდისუუნარობის შესახებ განცხადების დასაშვებად ცნობისა და რეაბილიტაციის ან

გაკოტრების რეჟიმის გახსნის თაობაზე. წინააღმდეგ შემთხვევაში სასამართლო გამოიტანს

განჩინებას გადახდისუუნარობის შესახებ განცხადების დასაშვებად ცნობაზე უარის თქმის

თაობაზე.

სასამართლომ იხელმძღვანელა „რეაბილიტაციისა და კრედიტორთა კოლექტიური

დაკმაყოფილების შესახებ“ საქართველოს კანონის მე-6, მე-9, მე-19, 44-ე, 48-ე, საქართველოს

სამოქალაქო საპროცესო კოდექსის 284-ე, 285-ე მუხლებით და

დ ა ა დ გ ი ნ ა :

1. შპს „სატურნი“-ს (ს.ნ. 405430494) განჩინებაში მითითებული ხარვეზების

გამოსასწორებლად, განესაზღვროს განჩინების გამოქვეყნებიდან 05 (ხუთი) სამუშაო დღის

ვადა.

2. განცხადებელმა მითითებულ ვადაში სასამართლოს უნდა წარმოუდგინოს ინფორმაცია

(მტკიცებულება) - წარმომადგენლის მისამართის შესახებ; მოვალის კრედიტორების სრული

ჩამონათვალის და არსებული ვალდებულებების შესახებ ინფორმაცია; საგადასახადო

ვალდებულებების აღწერილობა და ინფორმაცია მათი ოდენობის, მათ შორის

დაუზუსტებელი ოდენობის შესახებ; ინფორმაცია საწარმოს ბალანსის მიმდინარე

შემოსავლების (მათ შორის ყოველთვიური წმინდა შემოსავლის სახეობასა და ოდენობის) და

ხარჯების აღწერილობა; ინფორმაცია მოვალის დებიტორული მოთხოვნის შესახებ.

3. განემარტოს განმცხადებელს, რომ თუ სასამართლოს მიერ დადგენილ ვადაში არ შეავსებს

ხარვეზს, სასამართლო გამოიტანს განჩინებას გადახდისუუნარობის შესახებ განცხადების

დასაშვებად ცნობაზე უარის თქმის თაობაზე;

4. განჩინება გამოქვეყნდეს გადახდისუუნარობის საქმის წარმოების ელექტრონულ

სისტემაში (ვებ-გვერდზე www.ecourt.ge);

5. განჩინებაზე კერძო საჩივრის შეტანა შეუძლია გადახდისუუნარობის საქმის წარმოების

პროცესის მხარეს, რომლის მიმართაც გამოტანილია განჩინება, აგრეთვე იმ პირს, რომელსაც

უშუალოდ ეხება ეს განჩინება, გადახდისუუნარობის საქმის წარმოების ელექტრონულ

სისტემაში (ვებ-გვერდზე www.ecourt.ge) მისი გამოქვეყნებიდან 05 (ხუთი) დღის ვადაში,

თბილისის საქალაქო სასამართლოში (მისამართი - თბილისი, დავით აღმაშენებლის ხეივანი,

№64). ამ ვადის გაგრძელება დაუშვებელია.

მოსამართლე ქეთევან კურცხალია

www.ecourt.ge
www.ecourt.ge

